
ТҮРКІСТАННЫҢ САЯСИ – ӘКІМШІЛІК ТАРИХЫ
Қазақтың жүрегіне ата қоныс болып жазылған Түркістан аймағының билігі XVIII ғасырдың соңына қарай қазақ қолынан кете бастады.  Ең әуелі Тәшкент билігі қазақтың қолынан сусып шықты. Есім хан билік еткен заманда бұл қаланы Тұрсын ханнан тартып алып, одан арғы тағдырын Ұлы жүздің сұлтандарына тапсырған еді дейді қазақтың аңыз-хикаялары.  Тәшкент маңының негізгі халқы болған екі сан қатаған тайпасының  үлкен қырғыннан кейін аман қалғандары Ұлы жүздің арасынан өзіне орын тауып жан сақтағаны да осы себепті.  «Төле бидің тарихы» атты дастанда қазақтың хандары мен билері Қаз дауысты Қазыбектің ордасында бас қосып Тәшкенттің билігін, алым-салықтан түсетін табысын Ұлы жүздің биі Төлеге барғаны айтылады [1, 64 б].  

Төле бидің өзі көбіне-көп Тәшкентке Шыршықтың суын түсіретін Бозсу деген арықтың басында қазақи киіз үй тігіп отырды дейді тарихи аңыздарды.

Сонымен, бірге ауызша деректер Тәшкент билігіне Жолбарыс хан Төле биді араластырғысы келмей, би келе жатыр дегенде алдынан қақпаны жауып, қаланы күшпенен алғанын да хабарлайды. Бұл жерде Жолбарыс қалаға атасы Тұрсын хан сияқты бек болып, жергілікті сартпен ымыраға келіп, қайткен күнде де көшпелі қазақты қала шаруасына араластырмауға бел байлағысы келген  [1, 61 б].

Тәшкентке келе жатқан Ресей керуені тоналғанын естігеннен кейін Жолбарыс хан тез арада Жаубасар хан мен Төле биге адам жібереді: «к помяутому Койгилде послал Иаубасар хана, и Туле би, дабы он, Койгилда, ограбленное и людей возвратил, а ежели не возвратить, то х калмыцкому хану Шалдан-Чирину  сына своего в аманаты он не отдаст; токмо он, Койгилдя, меня не слушается»  [2, 32-55 бб].    Қалай болғанда да 1756жылы Төле би қайтыс болғаннан кейін Тәшкент билігіне таласушылар көбейді. 

Мәшһүр Жүсіп Көпейұлы  «Тәуекелден соң еңсегей бойлы  Есім хан болады. Түркістанда тұрып, Тәшкентке Тұрсын ханды ие қылып қояды. Сол күнде  Имамқұл хан өзбекке хан болып, Бұхараны билеп , Еңсегей бойлы ер Есіммен үш рет соғысып, Түркістан мен Тәшкентті  ала алмай жеңіліп қала берген. Есім ханнан кейін қазақ жүдеу бас болып Тәшкеннен айрылып қалады»  деп жазады  [3,254-258 бб]. 

Абылай хан дүниеден өткен соң, Орталық Азиядағы саяси қарым-қатынастың бәріне де өзгерістер ене бастады. Соның ішінде Тәшкент билігі де қазақ қолынан шықты. Аңыздарға қарасақ «Төле би қартайған соң Жүнісқожа деген сартты  Тәшкентке әкім етеді. Төле би дүниеден өткенде оның денесін Шайқантәуір бейітіне қояды. Оның бейітін халық «Қарлығаш әулие» деп атайды. Ол кезеңде Тәшкент төрт бөлікке бөлініп, (Шар қала) бір-біріне бағынбаушы еді. Жүніс қожа алдымен Тәшкенттің Шайхантәуір бөлігін бағындырып, кейіннен сол жерде халықтың қолындағы мыс ыдыстарды жинатып, зеңбірек құйып соның арқасында  Сибзар, Көкше, Бесағаш тағы да басқа да қалалық аудандарға иелік жүргізді», - дейді Тәшкент маңының тарихының мамандарының бірі Масальский.


«Абылай Нияз батырдың ерлігіне риза болып, Тәшкент қаласының билігін Ниязға берген. Кейін Нияз батыр қартайғанда өмірінің соңғы жылдарын Арқада өткізбекші болып, өзінің орнына Тәшкент қаласын билеуге Әлдеберліні  жібереді. Оны сарттар у беріп өлтіреді. Әлдеберлі қайтыс болғаннан кейін жасы ұлғайса да, Нияз батыр Тәшкенттің билігін өз қолына алуға мәжбүр болады. Бірақ Нияз Арқадан оралып болғанша Тәшкентте бұрынғы өзінің өзбек орынбасары таққа отырып қояды. Оның қақпа алдына қойған күзетшілері  бастапқыда Ниязды ішке кіргізбей көп әурелейді. Ақыры бұрынғы билеуші екеніне көз жеткізген соң барып ордаға кіргізеді. Тәшкенттің билеушісі, бұл жоқта датқа атанған өзбек орынбасары Нияз батырды көргенде есі шығып, сағынған адамдай өтірік құшақ жая ұмтылады. Осы кезде Нияздың қасына еріп барған інісі Итқара батыр өзбектің қарнын пышақпен осып жібереді. «Нияз құшақтады, Итқара пышақтады» деген сөз осыдан қалған екен»  [4, 64-65 бб]. 

Нияз аталық 1785 жылы жүз жастан асып қайтыс болды. Оның сүйегі Түркістанда Қожа Ахмет Йассауи күмбезіде қазақтың ұлы хандары Еңсегей бойлы ер Есім, Салқам Жәңгір, Абылай мен би – батырлар Қаз дауысты Қазыбек, Қарт Бөгенбай, Шақшақ Жәнібек, Тобықты Мамай сияқты Еуразия құрлығының соңғы жаужүрек ұлысына жетекшілік жасаған ұлы тұлғалардың арасында жерленген. Нияз аталық өзінің шыққан тегімен, ерлік қасиеттерімен, хан ұрпағы мен хандық дәстүрін XVIII ғасырдың соңына дейін сақтап келген мемлекетшіл қызметімен ұлылардың арасынан өзіне орын тапты. Нияз батыр қазақтың өз алдына отау тігіп, мемлекет атанғанынан  бергі аталық қызметін атқарғандардың соңғы өкілі еді, ол сол қасиетті міндетті абыроймен, соңғы демі қалғанша атқарды. 

Әбілмәмбет 1770 жылы қайтыс болғаннан кейін, оның орнына Түркістанда билік құрған Болат ханды біреулер мойындаса, біреулер мойындаған жоқ. Мойындамағандардың бірі Сәмеке баласы Есім хан қайткен күнде де Түркістанды толық билегісі келіп, Болатқа қарсы әртүрлі саясат жүргізіп отырды. Ақыры Бұхардың сол кездегі ханы Шаһмұратқа өзіңіз Түркістанды қамқорлығыңызға алсаңыз қайтеді деп өтініш айтты. Шаһмұратқа арқа сүйеп  бүкіл Түркістан аймағының билігін өз қолыма алсам ба деген дәмеленіп еді. Ойы сонау Бұхардан келіп Шаһмұрат бұл аймақтың шаруасына араласы қоймас, сырттай ие болып жүргеніне мәз болар. Шаһмұрат Есім ханнан хабар келуімен 20 адам уәкіл жіберді. Олар келе сала Түркістанның да, оның маңындағы Есімге тиесілі қышлақтардың да билігін қолдарына алып, кіріс-шығысты есептей бастады. Есім өзінің кіммен байланысқанын жаңа білді, асығыс ісіне пұшайман болып, бармақ шайнағанна басқа ештеңе бітіре алмай қалды.  [5, 246 б].

1798жылы Жүніс қожа Тәшкентті өзім басқарсам – ау деген арманына ақыры жетті. Төрт махаллаға бөлініп кеткен қаланың билігі бір қолға жинақталды.  Ресейдің темір тұзағына түскен қазақ баласы бұл уақытта өзінің мемелекеттік дәстүрлерінен де ажырай бастаған еді, солтүстік алқапта ие болудан да қылып барады.  Жүніс қожа сияқтылардың заманы туды. Оның әскері негізінен қаңлы, шанышқылы, сіргелі мен рамадан тайпаларының қазақтары болды. Олардың ішінде атағы шыққандары  Қожамсейіт батыр, Қарақұл батыр, Найзақұлақ батыр, Барлыбай батыр, Серқожа батыр, Ғайып мырза, Бөлек батыр, Халық батыр, Есенбай батыр, Құнан батыр, Қонақай батыр, Тоқсан батыр, Ырысқұл батыр, Жантелі батыр, Қазыбек батыр, Айқынбай батыр, Ырысбек батыр,  Жолан батыр, Есенкелді батыр т.б [6,216 б ].

Осы кезде Ұлы жүз «Сиқым Мәлік бидің баласы Босмойын би Тәшкенттің билігіне таласып  оны алға күш салады. Оған қаңлы, шанышқылы билері қарсы болып,  Жүніс хан жағына шығады. Олар Дулатты жеңіп, Тәшкенттен қуып жібереді»  [7, 82б].  Тәшкент билігінен айрылған дулаттар енді Шымкент пен Сайрамнан айрылғысы келмей қарсыласып бақты, бірақ Жүніс қожа да әртүрлі айла-шарғымен ақырындап Тәшкентке жақын қалалық аймақты тұзағына түсірді [8, 176 б].

Әрине Жүніс қожаға Ұлы жүздің халқы түгел бағына қойған жоқ. Олардың ішінде бірнеше мың үй Шөрегей сұлтан  бастап, Ертіс боына келіп жер алды.  Тәшкент маңындағы дулаттың көпшілігі өздерінің жүздеген  жылдар жайлаған жерін, егіп қойған егіні мен қора – қопсысына дейін тастап, Жетісуға қарай көшті. «около города Чимкента обитавшие казахи бросили пашни свой, даже сады и перешли к границам китайским...», - дейді Қоқанд хандығына Ресейден келген елші Филипп Назаров [9, 23б].   

Әлім ханның бұйрығымен Раджап құшбегі  тәжік Ходжент әскерімен түнді пайдаланып, Самгар мен Қамыс қорғаннан асып, Гүрімсарайдың түбіне келді де осы жерде Жүніс қожаның әскерімен кездесті. Осылармен қатар Сырдарияның сол жағасынан Гүрімсарайға қарсы Әлім ханның әскері де көрінді. Раджап құшбегі Қоқанның атақты ақ жалауын көтеріп тұрған тубегінің жанына тәжіктің елі мергенін қойды. Жүніс хан әскерінің  құрамындағы қазақ жігіттері туға қарыс шапқанымен жаңбырдай жауған мылтықтың оғынан беттері қайта берді. Екі жақты қыспаққа түскен Тәшкент әскерінің қатары бұзылып шегінді де, ақыры жан дәрмен қашуға айналды. Саптың алдына түсіп бірінші қашқан Жүніс қожа қалған әскеріне мойын да бұрған жоқ. Сонымен, қаншама күшпен жинаған әскер айдалада қалды, көпшілігі сол жерлердегі таулы қышлақтағы адамдардың тұтқынына түсті »  [10, 96 б].

Батыс – Сібір генерал – губернаторы Горчаков соғыста көзге түскен барлық қырғыз манаптарын марапаттап, ал Кенесарыны өлтірген манап Қалиғұл Әлібековке құрмет хатын табыстап, оған күміс медаль тақты. Қырғыздар шайқаста қаза болған қазақ жігіттерінің бастарын сыйлық ретінде Қоқан ханына жіберді. Қаңтарбай батырдың қауіптенгені рас шықты. Кенесары ханға ерген бейбіт елден де шығын аса көп болды. Түкістандық шежіре қария Мотай ақсақал Сайдалы Қабай аталықтың тұқымы Қорғанбайдың әңгімесін майын тамызып баяндады [11, 154-158бб].

Сырдария облыстық  статистикалық комитетінің мүшесі, қарапайым азамат Е. Т. Смирнов Сыздықтың өмірбаянын жазбақ болып бағдарлама жасап, сол бағдарламадағы сұрақтарға жауап ретінде Ахмет Кенесариннің «Кенесары и Садык» кітабы жазылды. Кітаптың алғы сөзінде Е. Т. Смирнов Сыздықты (Садық, Сыддық) «последнии боец за независимость казахскогонарода» деп ең жоғары бағаны береді  [12, 112б ].

Қазастанның Ресейге қосылуының көптеген саяси – экономикалық алғышарттары болды. Орыс үкіметі өзінің шекарасын шығыста ұлғайтқысы келді. Ресейде мемлекеттік биліктің күшейуімен  қатар Шығыс мемлекеттері мен көрші жатқан халықтармен сауда айырбас жасауға және өзге де қарым-қатынастарды дамытуға мүмкіндік туды. 

Қазақстанның Ресейге бодандығы XVIIIғасырдың 30-шы жалдары басталып, ұзақ және күрделі үрдістен кейін ғана, XIX ғасырдың 60 жылдары аяқталды. Қазақ жүздерінің қосылуы ішкі саяси жағдайды іске асты.  Кіші жүздің көп және Орта жүздің кейбір аудандары Ресейге XVIII-XIXғғ. басында қосылады. Патшалық империя Орта Азияға байланысты алға қойған стратегиялық мақсаттарына жету үшін, орта жүздің үлкен бөлігін және Оңтүстік Қазақстанның қалалық бөлігін еш аяушылық  көрсетпей, қатаң әскери күшпен бағындырды. Ресей Оңтүстік Қазақстанды және Орта Азияны жаулап, саясатын Ұлыбритания империясымен болған бәсекелестікпен түсіндіреді. 

Осылайша қазақтың қара шаңырағы, Ұлы далаға шапағатын шашып нұрландырып тұрған діни орталығы, атақты хан-сұлтандарының, аруақты ата-бабаларының сүйегі жерленген пантеон – Әз Түркістан саяси орталық, ел астанасы қызметінен біржола айырылады. Оның соңғы қорғаушысы Абылайдың шөбересі Сыздық төре болды, ал оған рух беріп, қолдап, шүберекке түйілген жанын жаудың оғынан қорғаған ұлы бабалардың аруақтары. Олар сонау көне замандарда Тұранның негізін салған Алып Ер Тоңға патшадан бастап, Түркістанның елдігін  XVIII ғасырдың соңына дейін ұстап тұрған Нияз аталыққа дейінгі бірнеше мың жыл аралықта өмір кешкен қазақтың даңқты ұлдары. 

